
    Idazle legez, «Jon Andoni» erabilli ziguna. Bego aurrena, gizon jator oneri buruz, Ibiñagabeitia'tar Andima'k osotu zuen gizantza. Emengo gerra zala-ta, 1936'an, bere lurra utzi bearrean aurkitu ta Peru'n, ludiaren zokoenean galdutako oian itsu batean il zala, esan ondoren onela darrai: «Naiago izan zuen erbesteratu, bere anai errukarriak odol-uxtutzen ikusi baño. Abertzale zintzo, euskalzale gartsu, ezinezkoa baita bat ori beste au gabe, Alderdi'ko aldun Gipuzkoa'tik autatua izan zan 1936'garreneko urtean. Baiñan aren aldun-aroa etzan luzarokoa izan... Ludia-zear itzul-iraulka ibilli ondoren bere bizia Yainkoaren zerbitzuraño eskeñi zuen. Mundu maltzurraz gogaiturik Pasionista-mixiolari egin zan, sinisgabeak sinisberatzeko, eta igaro iraillean meza berria eman zuen irurogeita sei urtean. Ez genuen uste garai artan, apaizgo ain laburrik izango zuanik. Lur yota entzun dugu aren il-berria, euskal-idazle azkar bat galdu dugulako baitik bat» (Euzko-Gogoa, 1952, Epaila-yorraila, 3-4, 55 orr

    ELEBERRI IDAZLE.— Aitor dugunez, Irazusta izlari trebea genduan. Eta itzaldiak etzitun mintzatu Tolosa'ko batzokian bakar-bakarrik, erri artatik landa ere ibilli zitzaigun abertzaletasunaren azia ereiten: begiko bait zuen. Idatzi ere egin zigun, ez Ameriketan soilki, Euskalerrian bizi zalarik ere agertu ziran aren lanak orduko aldizkari ta egunkarietan. Irazusta'ren euskal lana ondoraiño aztertzeko, bada, paper oiek zeazkiro miatu bear dira. Euskeraz ta erderaz idatzi zuen. Ona aren lanik garaienenak bederen:

        1) Euzko-Aldunen Alkartea (Bilbao, 1935). Itzaldia, langilleak nolako eskubideak obarietan dituzten azaltzen duena. Kortietan aurkeztua.

        2) Ley de arrendamientos rústicos (Bilbao, 1935). Gora aundiko itzaldia. 21 orrialde.

        3) Joanixio (Buenos Aires, 1946). «Ekin»-ek argitaratua. 281 orrialde. Eleberri, nobela. Gure «oitura ta giza-irudiak esku trebez taiutuak ematen dizkigu —dio A. Ibiñagabeitia'k—. Nun-nai irakurleak edespen atsegiñik arkitzen dizu. Ez ditu gure erritarren izaerak, zenbait erdel nobelarik egin duten gisan, parregarritzen... Aren giza-irudiak benetako giroz oretuak daude, iñola ere ez aizunkeriz. Ezur-aragizko dira, gure artean ikusi oi ditugun gizon emakumeak bezelakoak. Aien ardurak, aien goganbearrak, aien yardunak egunerokoak dira. Zeñen txukun eta egoki adiraziak». Amezketa'tik Ameriketako panpetara joan eta an lan eta lan zartzarorako txanpon batzuk pillatzen, ia berrogei urtetan, saiatzen dan euskaldun baten goraberak, antsiak dira nobelaren ardatza borobiltzen dutenak.

        4) Cartas boricuas (1948). «Revista de América»-n dator, XIV, 109-131 orr. Puerto Rico'ko ugarte bat duzu Boriquén.
        5) Bizia garratza da... (Buenos Aires, 1950). «Ekin» argitaldariak 127 orrialde. Bere aitari eskeintzen dio eleberri au: «Amaika gauza zuzen erakusten zizkidatzunean, etzendun asko uste ontaraño okertuko zirala. Ondorengo itzak eskeintzen dizkitzut, zureak beti gogoan goxatuz dauzkatala». Andima'k onan: «Ene uste laburrean, aurrenekoan baño eleberrigille garaiago agertzen zaigu azken liburu ontan. Eleberri-lagunak euskaldunak izan arren, giza-malla goragokoak dira. Ikasiak, sendi oparogoetakoak. Bear ba'da Joañisio baño ameslari ta mentura zaleagoak dituzu, diruak baño are mentura bearrak Ameriketaratuak» (Euzko-Gogoa, 1952, 3-4, 58 orr.). Gertaera geienak, eleberrian datoztenak ncski, Kolonbi'ko baso zabal-itsuetan jazoak dira, Magdalena ibai inguruetan.

        6) Losintxak. Antzerkia. Martinez Sierra'ren «Madrigal» euskeraz.

        7) Oñarrik (Euzko-Gogoa, 1950, 5-6, 48 orr.) ta Beti bat (E.G., 1950, 7-8, 35 orr.). Euskerari buruzko bi lan mamitsu.

